婦科心法要訣乳證門-本文
乳證總括
  乳房忽然紅腫痛，往來寒熱乳癰成，乳被兒吹因結核，堅硬不通吹乳名，初起結核不腫痛，年深內潰乳巖凶，乳頭生瘡名妒乳，細長垂痛乳懸稱。
	〔註〕：
  婦人乳房忽然紅腫，堅硬疼痛，增寒壯熱頭痛者，此欲成『乳癰』也。
  若乳兒之時，乳被兒口中氣吹，以致乳管不通結核者，名曰『吹乳』。
  更有乳內結核，如圍棋子，不腫不痛，但堅硬不散，日久內潰者，謂之『乳巖』。其證甚凶。


	  若乳頭生小細瘡痛者，為『妒乳』。
  若瘀血上攻乳房，忽然細小下垂，長過於腹，此名『乳懸』。惟產後有之。


	


